
        
            
                
            
        

    
	Жан-Клод Пеккер

	 

	НАРЫГ ЗОГСООЖ ДЭЛХИЙГ ХӨДӨЛГӨСӨН ХҮН
буюу Коперникийн онолыг хүүхдэд хялбарчлан тайлбарлах нь

	 

	“АРДЫН БОЛОВСРОЛЫН ЯАМНЫ ХЭВЛЭЛ” Улаанбаатар хотноо 1978 онд эрхлэн хэвлүүлсэн номыг Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Өгүүлэл, зургийг францын коллежийн астрофизикийн профессор Жан-Клод Пеккер үйлдэв.

	 

	 


— Аав! галын дэргэд байх аятайхан юм аа! Миний нойр хүрч өгөхгүй байна. Та ямар нэг сонин юм яриач дээ!

	— За байз! тэгэхээр чамд юу ярья даа! Нарныхаа шүхрийг идчихсэн хүний тухай юм уу? эсвэл «Мянга нэгэн шөнийн үлгэрээс юм уу» эсвэл «Гайхалтай оронд Алис» гэсэн үлгэрийн аль нэгийг яриулмаар байна уу?

	— Үгүй, үгүй. Эднийг чинь би зөндөө сонссон. Харин ямар нэг зохиомол биш тийм зүйлийг үйлдсэн ЖИНХЭНЭ түүх яриулмаар байна.

	— ЖИНХЭНЭ ТҮҮХЭЭС гэнэ? Ямар түүх вэ?

	—  Би мэдэхгүй юм аа. Тэр байна даа. Та хараач!

	Сэтгүүлийн хавтсан дээр нэг ихээ урт үстэй хүний зураг байна. Түүний зургийг, таны номын санд байдаг өөр бусад олон ном дотор үзсэн юм.

	— Ямар сэтгүүл вэ? Энэ чинь зурагт радиогийн хөтөлбөр байхгүй юу? Тэр урт үстэй хүн бол алдарт дуучин хүн,

	— Үгүй дээ! Тэнд байгаа сэтгүүл дээр.

	— Аан! Николай Коперник уу?

	— ТҮҮНИЙГ КОПЕРНИК ГЭДЭГ юм  уу? Тэгээд тэр хүн чинь юун хүн бэ?

	— Чи тэр хүнийг ямар хүн байсан болохыг сонирхож байна аа даа? Тэр бол аль эрт нас барсан юм. Түүний төрсний 500 жилийн ой энэ жил боллоо. Олон ч орон тэмдэглэж өнгөрүүлсэн. Тийм болохоор түүний зургийг сэтгүүлүүдээс олж үзэж болно.

	— 500 жил гэдэг чинь аягүй эртний хэрэг байна шүү. Бодвол таны өвөг эцгийн үед амьдарч байсан байх нь ээ!

	— Үгүй дээ! Түүнээс ч өмнө... Энэ бол гайхалтай үе байлаа. Европ тив дөнгөж ДУНДАЖ ЗУУНААС ангижирч байв.

	Загалмайтны аян, зуун жилийн дайн ... гээд л тэр үеийн бүх үйл явдлыг санахын аргагүй! Тэр үед хүмүүс нарийнхgан гудамтай жижигхэн хотуудад суудаг байжээ. Тэгэхдээ эдгээр хотод их сургуулиуд байгуулагдаж, харин сүм хийдэд сүмийнхэн шинжлэх ухаанаар оролдож байсан аж. Тэд чиний аав шиг чинь л судалгаа шинжилгээний ажил эрхэлж байсан юм.

	Тэдний хийж байсан туршлага нь заримдаа нэлээд инээдтэй байсныг дурдах хэрэгтэй. Олон тооны хуруун сав, хачин махийлган хийсэн шил хоолой, ретортууд болон нэрэх аппарат ашигладаг байжээ.

	Хар тугалгыг алт болгон хувиргадаг "философийн чулуу" гэгчийг эрж байсныг бодооч!

	Тийм шинжлэх ухааныг АЛХИМИ гэж нэрлэж байсан юм... Мөн түүнчлэн хүмүүсийн амьдралд од, гараг нөлөөтэй байна гэж тэр үед үзэж байсан учир тэд нар ЗУРХАЙГ ихээхэн сонирхон оролджээ. Одоо бол тэдгээр хүмүүсийн төөрөгдлийг ойлгоход амархан байна. Тэр үед хүмүүс дэлхийгээс од хүртэлх зайг ямар агуу их болохыг төсөөлөх ч үгүй байж л дээ. Тэгээд ч шинжлэх ухаанаар оролдох нь үнэндээ эр зоригийг шаардах төвөгтэй асуудал байлаа. Шинжлэх ухаанд нэр хүнд нь эргэлзээгүй болсон Аристотель, Библи гэсэн хоёр эх үүсвэр байв. Грекийн эрдэмтдийн бүтээлүүд болон бурхны гэгээн ариун сургаал дотроос бүх асуултад хариулт авч болно гэж үзэж байлаа. Чи үүнийг мэдэхгүй л дээ! Алхимичдийг бол чөтгөр шулам хэмээн гал дээр шатаан алж байсан юм. Одоо үед алхимичдийн шинжилгээ нь бидэнд гэнэн мэт санагдах авч үнэндээ тэд нар мэдэхийг хүссэн үнэнч ёстой хөдөлмөрч тууштай хүмүүс байсан байна.

	— Та тэгээд КОПЕРНИКИЙН тухай ярьсангүй шүү дээ!

	— Тийм тийм. Коперник чамд урт үстэй хүн харагдаж байгаа биз дээ. Нүд нь хөх өнгөтэй байсан ч байж магадгүй. Тэр нь үргэлж тэнгэрийг ширтэх дуртай байв. 

	Энэ хүн уян зөөлөн, даруу, биеэ барьж чаддаг байсан бөгөөд католик шүтлэгтэй байжээ. Польшийн Торунид төрж, Балтийн тэнгисийн ойролцоох үргэлж салхилж маш хүйтэн байдаг Фромброк хотод голдуу амьдарч байсан юм. Тэр хотод, энэ миний зурж байгаатай адилгүй ч байж болох өндөр, бүр их өндөр цамхгууд. Тэгэхдээ тэр нь онц биш.

	Тийм ээ?

	Энэхүү цамхаг дээрээс л тэр Коперник тэнгэрийг харж байсан юм. Тэгэхдээ тэр өөрийн гайхамшигт бүтээлээ нягтлан хянаж үзэх, Ромийн сүм хийдийн хуульд эвийг нь олж захирагдахаа бас мартсангүй...

	— Тэр үед оюутны үймээн юм уу ямар нэг эсэргүүцлийн хөдөлгөөн ердөө гарч байгаагүй гэж үү?

	— Янз бүрийн л юм гарч байсан л даа.

	Тэр үеэр европт үймээн гарсан. Коперник бослогод оролцоогүй. Тэрээр өөрийн сайн итгээгүй юмны талаар ярих ч дургүй хүн байжээ. Нэлээд олон зүйлд тэр эргэлзэх болжээ. Коперникийн үеийн Лютер гэгч хүн ... Шинэ хуучны гэрээсийг католикууд буруу тайлбарлаж байна хэмээн эргэлзэж 

	 

	???АСУУЛТУУД??? тавьжээ.

	 

	Асуулт?

	...Янз янзын                  Асуулт?

	Асуулт?

	 

	Тийм асуулт энд тэндгүй гарчээ. Тэгэхдээ ертөнц долоохон хоногийн дотор бий болчхоогүй нь тодорхой хэрэг л дээ.

	Ертөнцийг бүтээнэ гэдэг бол ердөө л хоосон мөрөөдөл юм. Тэгээд цааш яав? Олон зууны туршид номоос ном дамжиж хэмжээ хязгааргүй бичиж байсан зүйлд итгэх нь зүйн хэрэг үү? Тэр үед эртний еврей болон грек хэлнээс латин хэл дээр гар бичмэл орчуулга хийж эхэлжээ.

	X ба XI зууны үеийн арабын эрдэмтэд юу судлан байсан болохыг европынхон мэдэж авав. Ном хэвлэл бий болж түргэн хөгжсөн учир бичиг мэддэг хүн бүр унших бололцоотой болжээ. Их ч юм бичигддэг байв! Энэ бол Коперникийн үед лав нэлээд чухал үйл явдал байх. Эрдэм мэдлэг хав дарагдаж байдгаа больж бүх нийтийн хүртээл болов.

	Балтийн тэнгисийн ойролцоо орших зэврүүн жижиг хотынхоо цамхагт Коперник уншаад л байж уншаад л байж. Тэрээр сүм хийдийн сургаал номнолын эсрэг «босоогүй» хэдий боловч эрхсийн тухай... олон олон асуултад гүнээ бодлогоширч гүйцсэн байжээ.

	— Тэр яагаад лавлах ашигладаггүй байсан юм бэ? Түүний номын санд таных шиг одон орны эрдэм шинжилгээний бүтээл байсангүй юу?

	— Байсан л даа. Тэгэхдээ тэдгээр нь түүний санаанд таардаггүй байжээ. Эрдэмтэд харилцан зөрөөтэй санал бодол гаргаж байв. Бүр эртний грект Аристарх Самосский гэдэг эрдэмтэн манай дэлхий болон бусад гарагууд нь нарыг тойрон эргэдэг гэж байсан бол Аристотель Птолемей нар дээрхийн эсрэг: Манай дэлхийг нар мөн бусад гарагууд тойрон  эргэдэг. ДЭЛХИЙ-БҮХ ЕРТӨНЦИЙН ТӨВ гэж үзэж байв.

	— Та тэд нарын алиных нь зөв гэдгийг яаж мэдэж байна вэ?

	— Чиний асуултыг хариулахад амаргүй байна! Анхааралтай харж байгаарай. Хэрэв бид хоёр вальс эргэж байвал хэн маань хэнийгээ тойрон эргэж байгаа болох вэ? (Багш намайг хөөгөөд би багшийг хөөгөөд гэдэг шиг юм болох биз)1 Энэ бол үндсэндээ нэг ижил юм. Бид хоёулаа эргэж байна.

	... Хэрэв би нэг бөмбөг уясан оосроос бариад эргэлдье л дээ! Тэгвэл намайг тойроод түүний эргэхийг харж болно. Учир нь би түүнээс том болохоор тасалгааны шалтай харьцуулахад бараг хөдлөхгүй юм шиг байна.

	Хүй нэгдлийн үеийн хүмүүс бол нарыг жижигхэн бөмбөлөг шиг юм гэж бодож болох байсан. Харин Коперникийн үед тэр ч байтугай эртний грект хүмүүс их юм мэдэж амжсан байлаа. Тэр үеийн одон орончид тэнгэрийн эрхэс: гараг, сар, нар, оддын хөдөлгөөний үзэгдэх зам мөрийг гаргажээ. Тэр ч байтугай Дэлхий ба Нарны хэмжээ, тэдгээрийн хоорондох зайг тодорхойлсон байв.

	Энэ бүхэн бол өөр нэг түүхтэй зүйл. Тэд Нар бол асар том гэрэлтэгч бөмбөрцөг бөгөөд манай дэлхийгээс олон дахин том юм гэдгийг мэдэж байсан. Энэ бол асар том нээлт байсан юм.

	Бас нэг зүйлийг, тухайлбал зарим гараг нарнаас хэдийд ч холддоггүйг мэддэг байжээ.

	Жишээлбэл тийм гарагт Буд, Сугар орно. Энэ хоёр гариг Дэлхийг тойрч байна гэхэд зөв тойрог үүсгэдэггүй байсан ба Нарыг тойрч байна гэх нь илүү үнэмшилтэй байв.

	Птолемейн систем миний чамд зурж үзүүлсэн шиг тийм энгийн хялбар байгаагүй л дээ. Тэр өөрөө үзэхдээ бүх гарагийг дугуй тойрог замуудаар хөдөлдөг бөгөөд энэхүү тойрог замуудын төвүүд манай дэлхийг тойрсон тойргоор жигд эргэдэг гэж үзэж байв. Түүний энэхүү системд бүх гарагийн үзэгдэх хөдөлгөөнийг тооцоолсон байсан ба Аристархийн үзэл санаанаас илүү нарийн боловсруулагдсан байжээ. Аристарх үзэл санаагаа хөгжүүлэн дэлгэрүүлж чадаагүй учир амархан мартагдахад хүрчээ.

	Птолемей, Коперник нарын хоорондох үеийн олон гүн сэтгэгчид эдгээр асуудлаар их боддог байлаа. Дундад зууны үеийнхэн бидний ярьдаг шиг тийм ч их бүдүүлэг байсангүй! Эрдэмтэд аажмаар ертөнцийн дүр зургийг илрүүлжээ. Дэвшилт үзэл санааны гэрч баримт сүм хийдийн гар бичмэлд удаан хугацаанд хөдөлгөөнгүй хадгалагдан үлджээ. Энэ бүхнийг Коперник уншиж мэдээд өөрийн хувийн сэтгэмжид тулгуурлан орчлонгийн төвд асар том нар орших ёстой бөгөөд харин түүнтэй харьцуулахад өчүүхэн жижиг Дэлхий орших ёсгүй гэж тэр үед мартагдаад байсан Аристархийн үзэл санаанд хүрчээ. Тэгээд түүнийг цааш үргэлжлүүлэн Аристархийнхаас бүүр нарийн Птолемейнхээс бүүр энгийн хялбар, гарагийн хөдөлгөөний зүй зохистой системийг бүтээв. Түүний системд гарагуудын үзэгдэх бүх хөдөлгөөн тусгагдсан.

	 

	Энэ бол КОПЕРНИКИЙН СИСТЕМ юм.

	 

	Коперникийн үзэл санаа асар их ач холбогдолтой болохоор, «Францын хувьсгал» гэдэг шиг «Коперникийн хувьсгал» гэж бид ярьдаг юм. Ном, хэвлэл гарч ирсэнтэй уялдаж шинжлэх ухааны үзэл санаа, мэдлэг нийтэд  түргэн тархах болсон гэж миний дээр ярьсан зүйл ч багагүй үүрэг гүйцэтгэжээ. Иймээс «Коперникийн хувьсгалд» орчуулагч болон ном хэвлэдэг хүмүүс ч их хувь нэмэр оруулжээ.

	Коперник тун зөөлөн сэтгэлтэй, сайн хүн байжээ. Тэр бусад хүн гомдчихно гэж  айгаад, гайхамшигт номоо бүр хойно, 1553 онд нас эцэслэхээсээ өмнөхөн хэвлүүлсэн юм.

	...Түүний сэрүүн тунгалаг үед дэлхий ертөнцөд их өөрчлөлт гарсан.

	Европт их өөрчлөлт болсон юм. Колумб америкийг нээсэн, Магелан дэлхийг тойрон аялсан. Эразм «Мунхгийн магтаал»-г бичиж Микландело Сикстин капеллын туургыг чимэглэж, Леонардо да Винчи «Жоконда»-г бүтээв. Энэ бол амьдралын баяр баясгалан, мэдлэгт хязгааргүй шунан тэмүүлэх үе, шинжлэх ухаан болон бүх төрлийн урлагийн цэцэглэлт, Европын сэргэн мандалтын үе байлаа. Эртний грек ба Римийн үеэс хойш европт ийм их үсрэлт болж байсангүй.

	Гэхдээ Коперникийн хувьд болгоомжлох бүрэн үндэс байв. Яагаад гэвэл Библи сударт дараах үндэслэлүүд бичигджээ. Үүнд:

	 

	I. 1. Бурхан анх түрүүн Дэлхий, Тэнгэр хоёрыг бүтээсэн.

	 

	16. Бурхан аугаа их тэнгэрийн хоёр эрхсийг бүтээсэн. Тэнгэрийн их эрхэс нь өдрийн удирдлагын эрхэс юм.

	 

	VIII. 22. Дэлхийг бий болсон цагаас хойш үр суулгах, тариа хураах, хүйтэн, халуун, зун өвөл, өдөр шөнө ээлжлэн ирсэн бөгөөд тасралтгүй солигдож байх юм.

	 

	X. 13. Нар, сар зогсож байсан... Наран тэнгэрийн дунд зогсон баруун зүгт бараг бүтэн өдрийн туршид яаралгүй гэрэлтэн байдаг.

	 

	 

	Хэрэв дэлхий хөдөлж байсан юм бол бурхан нарыг яаж зогсоож чадах вэ? Нар дэлхийгээс хожим бүтээгдсэн бол дэлхий нь нарнаас чухал болж таарна...

	Тэр үед иймэрхүү асуултыг хөндөхгүйг хичээдэг байв. Коперникийн системийг Птолемейгийгээс илүү ч үгүй дутуу ч үгүй зүгээр л нэг гарагуудын хөдөлгөөнийг дүрсэлсэн гэж үздэг байжээ.

	Гэвч эхлээд Кеплер хожим нь Галилей Шинэ СИСТЕМИЙГ өмнөхөөс илүү зөв гэдгийг ухаарчээ. Нар бол асар том гэрэлтэгч эрхэс, гарагууд жижиг бөгөөд өөрөөсөө гэрэл гаргадаггүй гэдэг (тэд Нарны гэрлийг зөвхөн цацруулдаг), мөн гарагууд нь нарыг тойрч эргэдэг, дэлхий бол бусад гарагаас томгүй тэдний нэг адил нарыг тойрч байдаг гараг юм гэсэн нь маш зөв байлаа. Одод нь манай дэлхийгээс алс хол орших бөгөөд үл хөдлөх цэг шиг харагдана. Одтой харьцангуй харагдах нарны шилжилт бол нарыг тойрох дэлхийн эргэлтийн үр дүн юм. Тэр үед өдөр шөнийн солигдолтыг дэлхийн тэнхэлгээ эргэх хөдөлгөөний үр дүн гэж үзэж байсан.

	Үнэхээр энэ систем хялбархан  байгаа биз?

	Гэвч Коперникийн тэр үед шашны сургаал номд гардаг домгууд нь одон орны судлалтай хавьтах ч зүйлгүй гэдгийг хүмүүс ойлгож зөвшөөрөн хүлээх нь төвөгтэй байлаа; мөн түүнчлэн одод асар хол оршдог, нар бол од юм, бусад оддын нэгэн адил од юм... эсвэл нар нь дэлхийгээс олон дахин том! гэх зэргийг төсөөлөхөд бүр ч хэцүү хэрэг.

	Иймд эл байдлыг ашиглан католик шашныхан Коперникийн номыг (хорьж) ХААСАН болно.

	Коперникийн бичсэн номыг хаасан явдал бол хэн ч түүнийг унших эрхгүй болгож тэгснээрээ түүний дэвшилт үзэл санаанд хүмүүсийг итгэхгүй болгож байгаа хэрэг юм. Нэрт эрдэмтэн Галилей хүртэл олон түмний өмнө, Дэлхий үл хөдлөх ба түүнийг тойрон нар эргэж байдаг... гэж үнэн хэрэг дээр өөрөө үүний эсрэг боддог байсан боловч эрүү шүүлтээс болж албадан хавчлагаар мэдэгдэл хийхэд хүрч байв.

	Өнөөдөр Галилейн: «Гэсэн ч тэр нь (Дэлхийг хэлж байна) эргэлдэж байдаг» гэсэн алдарт үг бидэнд гэнэхэн санагдана.

	Гэсэн ч тунгаан бодох олон асуудал байна. Шинжлэх ухаан одоо хүртэл түм буман асуултад хариулт өгч чадаагүй байна.

	Дэлхий дээр амьдрал бий болсон зэрэг зүйлийн талаар болохоор үлгэр домогт гардаг олон зүйлийг шинжлэх ухааны үндэстэй болгох гэж оролдсоор байна.

	Ямар боловч Коперник, Кеплер, Галилей, Ньютон нар шиг эдгээр асуудалд шинжлэх ухаан хариу олох өдөр ирэх юм. Тэр үед л үлгэр домогт гардаг зүйлс маань зөвхөн шидэт үлгэр шиг яригдах болно.

	— Хүүш аав аа! Тэр сүм хийдийнхний чинь зөв байсан юм биш биз? Нар дэлхий хоёрын аль нь алиныгаа тойрч байх нь тийм ч чухал юм гэж үү? Харьцангуй хөдөлгөөнд байх нь л чухал биз дээ? Тийм үү? Та нар харьцангуйн онолын талаар ярихаар чинь би сайн ойлгоогүй юм. Одоо би ойлгож эхэлж байна...

	— Охин минь чи анхааралтай сонссонгүй л дээ! Хэрэв нарны систем зөвхөн Дэлхий, Нар хоёроос тогтдог бол би чамтай бүрэн санал нийлэх байна. Нар дэлхийг тойрох, Дэлхий Нарыг тойрох хоёр адилхан байх сан.

	Гэтэл өөр гарагууд байна шүү дээ. Тэд бүгд нарыг тойрон аялж явдаг, харин дэлхийг тойрдоггүй юм. Учир нь Нарны цул Дэлхийн цулаас олон дахин их байдагт оршино.

	Тиймээс ч Наранд хамгийн ойрхон оршдог Буд гарагийг чи дэлхий дээрээс хэзээ ч олж харахгүй.

	Гэтэл бас цаана нь одод байна. Дэлхий маань ододтой харьцуулахад хөдөлж байдаг. Энэхүү хөдөлгөөнийг жил тутам ажиглаж болно. Аливаа бидэнд ойр од тэнгэрийн мандалд траектор үүсгэдэг. Энэхүү үзэгдэх траектор нь Нарыг тойрох дэлхийн хөдөлгөөнөөр тодорхойлогдоно. Тэр траектор нь тун ялимгүй бага байдаг бөгөөд түүнийг зөвхөн XIX зууны үед илрүүлсэн болно. Коперник өөрөө үүний талаар огт мэдээгүй байсан боловч энэхүү хөдөлгөөн түүний онолыг нотолж өгдөг. Нарыг ододтой харьцангуй авч үзэхэд бараг хөдөлгөөнгүй байдаг. Гэтэл манай Дэлхий бол нарыг нэг жилд бүтэн тойрно.

	— Аав та хэл дээ! таны энэ Коперник чинь Нобелийн шагналыг хүртсэн үү?

	— Хонгор охин минь.Тэр үед Нобелийн шагнал гэж байгаагүй болохоор Коперник түүнийг аваагүй юм. Коперник гарагийн хөдөлгөөнийг зөв дүрсэлсэн боловч тэдгээрийг зохицуулах хуулийг мэддэггүй байсан юм. Гарагуудын хөдөлгөөний хуулийг хожим Кеплер, Ньютон нар нээсэн билээ... Орчлонгийн төв нь Дэлхий биш гэдгийг тогтоосноороо Коперник бидэнд мартагдашгүй хүн юм. Мөн энэхүү нээлт нь орчлонгийн төвд хүн байдаг гэсэн төөрөгдлөөс хүмүүсийг ангижруулж өгсөн ач тустай.

	Ингээд нар дэлхийг тойрдог гэснийг өөрчлөн нарыг зогсоож2 Дэлхийг хөдөлгөсөн түүхтэй юм. Нар бол манай галактикийн жирийн нэг од билээ. Орчлонгийн уудамд манай галактикийн нэг адил өчнөөн төчнөөн тэрбум галактик байдаг. Орчлонт ертөнцөд өндөр хөгжилтэй амьд организм-хүн болон түүнээс илүү өндөр хөгжилтэй өөр амьд организм байхыг үгүйсгээгүй байна. Ямар боловч хүн бол орчлонт ертөнцийн жижигхэн гарагийн зөвхөн өчүүхэн оршин суугч юм... Бүх юм маань байрандаа орлоо.

	Бид бол манай галактикийн хязгааргүй уудамд... зөвхөн элсэн ширхэг шиг өчүүхэн зүйлс гэдгийгээ хүлээх ёстой.

	Энэ хавьд галактикийн төвөөс хэдэн арван мянган гэрлийн жилийн зайд нар байна.

	Мөн хэдэн тэрбум гэрлийн жилийн зайд хэдэн тэрбум галактик байна.

	Бидний даруухан байдаг маань ч НИКОЛАЙ КОПЕРНИКИЙН ач юм. 


1978 оны хэвлэлийн Хэвлэн нийтлэлийн мэдээлэл

	 

	Нарыг зогсоож дэлхийг хөдөлгөсөн хүн буюу Коперникийн онолыг хүүхдэд хялбарчлан тайлбарлах нь

